
Os Entroidos de Cangas 

Un paseo pola celebración noutrora das comparsas populares 

 

XERARDO DAS AIRAS 

A NOSA TERRA – Nº 713 - 15 DE FEBREIRO DE 1996 

 

Canto máis incomunicada estivo unha zona, máis aparecen as mostras dun Entroido 
enraizado nas faenas, neste caso simbióticas, do ámbito rural-mariñeiro 

 

Non cabe dúbida que o cada vez máis cosmopolita Entroido de Vigo, aparece na banda de alá da Ría 
como un forte competidor non xa só dos que se celebran no Morrazo, senón tamén dos de outros lugares 
que están a derivar cara xeitos máis urbanos. Mais é a variedade, sen dúbida, a mellor arma coa que conta O 
Morrazo: a pesar da escasa distancia entre concellos, a particularidade xurde en calisquera deles. Vilaboa co 
seu Entroido dos Cobres, exterioriza o festivo entre floridos puchos, damas enxoiadas, mantóns e vistosas 
saias que lembran as vellas danzas de Aldán ou Darbo (se as "vaquillas” deste ano llo permiten) e re-crean o 
ancestral ritual de Galos. 

Hío, na punta do morro, prepara os enfeitados palcos de ramaxe para recibir ás competicións de gaitas 
e ás murgas e comparsas de cada lugar, en reiterativo itinerario de visitas que nos leva ao Ulla ou á Manzaneda 
do interior. Marín, Moaña, Cangas, Aldán ou Bueu aprestan as súas mellores ferramentas creativas e musicais, 
degrañando nestes días a cantiga satírica e retranqueira que relembra aos vellos Testamentos, Entremeses 
ou Apropósitos para adiantar a febreiro os cantares de Maio. E no Mércores de Cinza a eclosión popular e 
festiva dos Enterros do Momo en Cangas, da Sardiña en Moaña, do Paxaro de Mal Agoiro de Bueu en disputa 
do óbito máis concorrido segundo os estrictos cánons do ritual mortuorio. Este ano centrámonos nas 
particularidades que o Entroido (Entrudio) cangués manifestou noutrora a traveso das especifidades de cada 
unha das súas parroquias que co paso do tempo mesmo teñen desaparecido na súa maior parte. 

En case todas as parroquias de Cangas e, ao traveso dos relatorios dos máis vellos, intúense e 
confírmanse rituais semellantes en moitas das súas manifestacións aos dos Entroidos doutras partes de 
Galiza. Canto máis illada e porén máis incomunicada estivo unha zona, máis fortemente e máis próximos no 
tempo aparecen as mostras dun Entroido enraizado nas faenas, neste caso simbióticas, do ámbito rural-
mariñeiro. 

O agrario prevaleceu incluso en zonas da costa, sendo a pesca unha ocupación parcial de tempo agás 
naqueles lugares que contaban con porto e polo tanto con industrias derivadas desta actividade. 

Hío 

A parroquia do Hío é unha das zonas onde mellor se detectan aquelas características que lle veñen 
conferir á celebración entroideira un certo aire de vello ritual. Destaca, entre outras cousas, o costume das 
visitas entre barrios e lugares seguindo un determinado itinerario fixado de antemán con rigoroso e 
increbante calendario que se reitera ano tras ano desde antigo. Novos lugares que medraron nos últimos 
anos van sendo incorporados a este circuíto no que cabe destacar a importancia da competencia entre os 
grupos de gaiteiros que tén de presentar cada barrio, o enfeitamento dos palcos onde actúan, e os vivas que 
se dan ao remate das visitas-exhibición. Famosos grupos de gaiteiros como "Os Campaneiros" de Vilagarcía 
ou "Os de Lavadores", tiveron máis dunha vez que reafinar as gaitas ante a feroz competencia que se 
argallaba. 

Dúas pezas de obrigada interpretación son as esixidas nas competencias das visitas de cada grupo, 
tendo como premio o obsequio dos veciños que aplauden o seu bo quefacer. Este ensalzamento da nosa 
música popular vén acompañado polo grande respeto e interese dos habitadores desta parroquia que seguen 
e apoian con fruición as distintas actuacións. Con moito esmero e anovando a tradición e significado do 
agromar vexetativo primaveral, érguense os palcos enfeitados con xestas, eucalipto, piñeiro, buxo..., 

adquirindo xeitos e formas que lembran o dominio do home sobre a natureza nun xeito de "ikewana" ou arte 
floral de caste popular. 

E os "vivas", auténtico ceremonial de irmandade que rememora aos vivas das terras do Ulla ou do 
Bibei. Con saúdo dos estandartes e facendo ponte e ringleira con eles, dánse os "vivas" ao Entrudio, as xentes 
e ás xuventudes de cada lugar, nun aquel de confraternidade que alixeira as xenreiras acuguladas perante o 
ano. Esta sá competencia atopa máis tarde a súa recompensa no xantar e, coma no resto dos días (luns e 
martes son de visita), na festa ata altas horas da madrugada. 

O pago dos gaiteiros e a súa mantenza faise co recadado polos mozos solteiros e algún que outro 
casado, que tamén vale, baixo o mandado dun Maiordomo. 

En tempos xa idos, cando os cabalos vagaban ceibos polos montes hienses, estes actos que vimos de 
enumerar contaban co adubio dos convites a viño, tinto sobre todo, nas adegas dos lugares onde se expendía 
ao xeito dos furanchos. Durante os actos festivos en calquera lugar, xurdían as bromas. As chanzas e os 
disfraces creando un xogo promiscuo propio deste tempo de Entrudio. Noutrora foi costume o uso de 
trebellos e apeiros propios dos labores do campo ou do mar coa intención de conseguir un disfrace orixinal e 
chocalleiro. 

Tiznarse con borralla e usar de enxofradeiras para tal mester era un acto propio das máscaras 
coñecidas coma Ferrovellos ou Farrovellos. Ataviadas con roupas vellas e tentando sempre confundir ás 
xentes, imitaban a personaxes populares, vestíanse de burros ou trocaban o seu rol vestindo de muller o 
home e de home a muller que tanto tén nestes días. Adoitaban cubrir o rostro, ben con teas ás que se lle 
facían uns buracos para os ollos e boca, ben cunha rude carauta que recibía o nome de Caroza (Carosa). 

As chamativas panoletas das mulleres, tan usuais nestes tempos, servían tamén para nun momento, 
ocultar a face dos disfrazados. As máscaras con mellor vestimenta recibían o nome de Entrudios ou Entruidos 
e na súa benfeitura contrapúñanse aos Farrovellos. As Damas vestidas con enaguas de moitas puntillas 
cubrían os ombreiros con vistosas pañoletas, portando sobre a cabeza os artesanais puchos enfeitados de 
flores e vistosas fitas pendurantes. Agardan con inquedanza a chegada dos Galáns para levalas ao turreiro do 
Xogo da Bola e lucir o seu porte e prestancia baixo o son da senlleira música da gaita. 

En Vilanova, barrio destacado polas celebracións entroideiras (agás no 36 sempre houbo festa), tiña 
lugar igual que en Vilariño (Aldán) o Xogo do Galo. Á diferencia doutras partes de Galiza, consistía este 
divertimento na morte do animal por apaleamento. Adquiridos previamente os galos. Pendurábanse dun pau 
ou enterrábanse ata o pescozo nunha foxanca, tentando de seguido e por turno, de lle atinar os mozos cun 
pau ou obxecto aguzado. Os participantes levaban os ollos tapados e só podían dar unha pancada de cada 
volta. Unha vez mortos os galos, facíase caldeirada con eles nunha casa ou nunha tasca acordada de antemán, 
ficando libres de gastos os gañadores. 

Aldán 

Nesta parroquia veciña, reproducíanse actos semellantes aos descritos. Celebraban catro días de 
festa, incluído o Mércores de Cinsa mais por prohibicións posteriores tivo que pasarse ao sábado anterior. 
Visitas aos Jugares da parroquia (Gandón, Menduiña, Rozavales, Espiñeira,...) e a outros de fóra como Hío, 
Darbo e incluso Bueu e Beluso, levando gaiteiros e charanga e portando grandes figuras de palla que 
representaban a algún personaxe coñecido e que logo había rematar no lume entre grande algarabía. Palcos  
enfeitados con ramallos e custodiados por grandes árbores nas súas beiras. Recebimentos e marcha dos 
lugares visitados entre Vivas ao Carnaval, á Xuventude, á Parroquia e mesmo ao Sarxento da Garda Civil por 
permitir a celebración da festa. Para unha mellor sonoridade dos Vivas, adoitaban empregar grandes funís, 
tirados das adegas para tales mesteres. As populares cancións satíricas de hoxendía (con base musical 
aprendida dos éxitos discográficos) tiveron antano parangón nos sermóns burlescos e pícaros que desde os 
palcos ou desde unhas andias ou padiolas botaban destacados e destacadas copleiras dos lugares de 
procedencia. 

Na festa non só interviñan gaiteiros (lembramos aos Leóns de A Guarda, ou aos locais "O Tornillo" e 
Eustaquio) senón afamadas charangas mixtas que era adoito ir contratalas ao seu lugar de orixe nunha especie 
de aventura, dado o precario dos medios de comunicación da época. Este xeito de "contratación" semella ter 
collido raigame na parroquia pois ainda hoxe se supervisan "in situ'' as orquestras que han tocar nas festas. 

Entre as charangas a lembrar e que máis dunha vez rivalizaron representando a cada un dos lugares 
onde había Entrudio, destacan Os Terribles de Tomiño, Os Terribles de Donas, Os Portos de Tebra, Os Panetas, 
Os Terribles do Porriño, Os Pexegueiros, Os Veiramiños, Os Pinos, Os Vencedores ... 

O control exercido polo estamento relixioso tentaba impedir o disfrace sobre todo nas mulleres que 
adoitaban vestirse de homes. 

Obviamente tal mandado era transgredido con máis frecuencia da que o cura pensaba, facéndose 
caso omiso das súas requisitorias. Os Farrovellos e os Entrudios enchían tamén as eiras e corredoiras 
exercendo a chanza e a broma entre aqueles que ousaban traballar nestes días. Proveídos de carozas para 
gardar o anonimato, misturaban a broma na festa, contrastando co porte elegante dos mozos ataviados con 
brancos traxes mariñeiros e enfeitados con fitas e bandas de cores. Como era usual, estas inmaculadas 
vestimentas remataban manchadas polos habituais cichotes de viño tinto que en incruenta batalla se 
lanzaban os mozos. E, como non, despois das visitas, o convite á pitanza nas tascas, no torreiro ou nos eirados, 
a base de empanada, filloses, orellas, callos ou caldeirada. Na memoria dos máis vellos fica a lembranza 
dalgunhas comelladas con cordeiro da terra que enchían abondosamente as mesas de cada casa ou xuntanza 
de veciños e amigos. 

 

Darbo 

Máis perto de Cangas e mellor comunicada, os vellos rituais do Entrudio de Darbo, viñeron 
desaparecer moito antes pola incorporación daqueles máis propios da vila. Non obstante, a festa primaveral 
tamén contou aquí con características semellantes ás doutras parroquias enclavadas no rural. Palcos 
enfeitados de ramaxe, bromas, chanzas e borralladas dos aqui chamados Farroupeiros; cichotes de viño, e 
festa rachada no Outeiro, en Balea, en Piñeiro, Santa Marta ou no Seixo... coa música de gaiteiros que 
intercalaban críticos e chocalleiros discursos. En tempos destacaron pola súa elegancia as brancas 
vestimentas das Madamas coas enaguas de volantes e as fitas e puchos floridos. Os Galáns con traxe branco, 
chaquetas con "andas" (adornos dun lado ao outro da chaqueta unidos por unha cadea) e puchos 
empenachados de plumas de galo, completaban esta estampa que nos remite a os Cobres (e mesmo a 
Moaña) e ás danzas e contradanzas que teñen lugar nas celebracións relixiosas da zona. As lecturas de 
Testamentos e as tandas de chistes enchían de xentes o sitial da Regina, logo escoJa pública, que atendían e 
asentían os chocaJIeiros e críticos comentarios que se ían debullando. 

O Martes de Entroido chegaban as visitas do Hío, de Aldán ou de calquera parte, xa a pé ou en burros 
que compartían coa montura o zarrapastroso disfrace. 

A Casa Agustina, a dos Cabanelas, o Fanchuquí, a de Gamallo e outras tascas da zona serviron de 
escenario nocturno a moitas das representacións carnavaleiras que se viñan facendo nesta parroquia. O 
poder creativo amosado por tantas e tantas xentes (Marcelino, O Enterrador, Sotelo, Leiro, Plácido, Sierra... ) 

e o ton satírico das comparsas (Peña Machaca, Os Capuchóns, Os Tornamoscas, Os Xoaneiros... ) faría longo 
este comentario de urxencia; mais, non nos cabe dúbida algunha de que permanecerán na memoria colectiva 
de todos ainda por moitos anos. 

As visitas aos distintos lugares da redonda, as celebracións gastronómicas e petitorias ao uso (filloses, 
cocido, lacón, empanada, orella...) e a degustación de viño da terra en tascas e bares, completan este relatorio 
do que foi o Entrudio en Darbo e que hoxe nos seus representantes adopta xeitos máis acordes cos tempos 
actuais. 

Coiro 

Esta parroquia quizáis hoxe a máis volcada en Cangas, aporta a esta o seu potencial en canto a 
comparsas ou murgas, estando moitos dos seus veciños integrados nas da vila. Noutrora, os actos 
carnavaleiros de Coiro, revestiran grande importancia e viñan, basicamente a semellarse aos das outras 
parroquias. 

Domingo e Martes de Entrudio, eran os días grandes desta festa, non desbotándose tampouco a festa 
nos outros días restantes. Esta reproducíase en casas e tascas incluso xa desde días anteriores nos que se ía 
pregoar o acontecemento polos distintos barrios e lugares. 

O eixo central da festa estaba no torreiro, perto do adro da igrexa parroquial. Un palco ben enfeitado 
en ramaxe servía de sitial ao pregoeiro, quen con sátira e retranca lía de xeito cómico os feitos acontecidos 
na parroquia durante o ano xa pasado, entre o divertimento e aquiescencia dos presentes. 

O Santo Entrudio unhas veces, e outras a Sardiña, eran queimados ou enterrados entre gran xolda 
bullangueira no final da festa. Representacións xocosas de faenas habituais da parroquia eran seguidas con 
atención mentres se ridiculizaban ou esaxeraban tales mesteres. Tamén facían aparición os Entrudios coas 
súas "carozas" e as súas chanzas, amenizando a festa uns gaiteiros da parroquia que completaban coa súa 
música os distintos tempos da mesma. Entre outros destacaron ''Os Trintas" e "O Pego" quen participando da 
xolda festeira, degrañaban xotas, ribeiranas ou muiñeiras para locimento dos máis vellos e avinzados a estas 
lides. Na noitiña do Domingo subían ao turreiro ou terreiro as Damas e Galáns formando dúas ringleiras. Unha 
vez alí executaban unha vella danza na que as mulleres locían brancas saias adornadas con fitas de cores. As 
blusas de puntiñas e encaixes, e vistosos colares do propio enxoval caseiro. Os homes, tamén de branco, 
vestindo traxe da Mariña, levaban banda ao peito, chapeu de "pajilla" e cadea que saía do peto da camisola. 

Semella que despois do periodo "primoriveriano", durante o que estas celebracións foron prohibidas, 
as comparsas cobran maior importancia e veñen caracterizar ao Entrudio cangués ata os nosos días. Coa 
chegada da República prodúcese unha explosión das liberdades que se ve reflectida no grande número de 
comparsas existentes, na riqueza das súas letras sempre críticas, e nas composicións musicais de creación 
que se acompañaban de gaitas, churrascás, cunchas, acordeón e diversos instrumentos populares. 

As vestimentas cóidanse máis e uniformízanse baixo unha idea proposta de antemán. Os Atrevidos, 
Os Verinenses, Os Esquencidos e outros nomes de comparsas e murgas, servíron para popularizar as letras e 
músicas de xentes coma Ismael e Pepe Costas, Tenreiro, Portela, Ramón O Cego, Xesús da Pota, Rey ou 
Antepazo entre outros. 

Cangas 

Como porto importante, centro económico e vital da zona, capital cosmopolita, con institucións e 
sociedades que xa promovían un carnaval máis elitista, Cangas mostra desde comezos de século a súa riqueza 
musico-compositora ao traveso das súas comparsas que ao longo dos anos viñeron caracterizar os tempos, 
os feitos e as persoas. 

Calquera momento era bo para mostrar a sensibilidade e a afección polo musical e as vellas tradicións 
que se remontan ás serenatas do día dos "Xosés" e das "Pepitas", tiveron fiel espello nos Entrudios dos anos 
trinta. E os coros máis ou menos estables desta época (Laurel, La Palma, La Oliva...) víronse co paso do tempo 
remedados nas comparsas ás que os mesmos poetas e músicos (Graña, Iglesias, Tenreiro, Xuaneiro e outros) 
aportaban o seu máis fino sentido do humor crítico dentro da rigorosidade musical e poética que os 
caracterizaba. 

E misturado coa arte do disfrace e do músico-literario, aparece a vella sátira anticlerical e liberal 
reproducida nos enterros da Sardina ou do Momo, deus da risa, a quen acompañaban vellos símbolos do ano 
que morre reflexados na queima dos Galáns. A copla satírica canguesa, pioneira nalgúns casos do uso do 
galego, convértese así, de doce cántiga primaveral, en arma popular contra os excesos elitistas e autoritarios. 
E hoxe coma onte, as comparsas anovan as súas letras, membros e incluso nome, tentando reproducir cada 
ano o caos que o espíritu entroideiro demanda logrando integralo nesa gran festa anual que é o Entroido da 
Galiza. 

................................................................................................................................................... 

 

Aspectos gastronómicos 

 O carácter mariñeiro de Cangas non foi noutrora óbice para que igual que no resto de Galicia o porco 
fose o rei destes días (cacheiras, chourizos, lacón...) ainda que compartindo mesa co bacallao ou cos arenques 
e sardiñas do fume, tamén populares nestas datas. 

Non cabe dúbida que a suave e húmida climatoloxía tampouco favorecía moito o indispensable 
curado das carnes porcinas. Este feito, que se ben non desbotaba o tradicional cocido ou a laconada destes 
días, provocou un decantamento cara a repostería que se manifesta a xeito de orellas ou chulas e as máis 
tradicionais filloses que se consumen en calisquera das parroquias a xeito de convite colectivo. Os bolos de 
fariña milla e centeo apurábanse nos fornos ao igual que as xerras de viño nas mesas ben surtidas. 

Mais de entre todos os pratos destes días, destaca pola súa orixinalidade o chamado Bandullo, 
especie de postre feito a base de pan, ovos, fariña, azúcar, cebola, algo de torresno e moitas especies. Metido 
no forno a grande temperatura, este amoado adquire certa dureza, consumíndose logo como se fose pan. 
Esta tradición culinaria tén referentes na illa de Ons que semellan ser a orixe deste postre de hoxe: cun 
amoado semellante no que destacaba a nébeda (planta aromática e excitante) este introducíase no bandullo 
do porco que se tiña conservado ben salgado, introducindo esta especie de bolsa rechea no forno ata que 
adquiría un aspecto semellante ao do queixo. Logo consumíase nos días do Entroido e mesmo na Pascua 
cortándoo en toros. Deste costume gastronómico fica ainda o dito de que o Pedro Péres e mais o bandullo 
fan unha festa no Fin do Mundo. 

 

Comparsas que teñen animado o entroido cangués nos últimos anos: 

• Máis ou menos (Hío-1990) 

• Os que dirán (Aldán- 984) 

• O percal (Aldán-1983) 

• As máis faldeiras (Aldán-1986) 

• Marcha loca (Aldán-1986) 

• Non somos nadie (Aldán-1985) 

• Rica parranda (Darbo-1984) 

• Os de sempre (antes ''Os Corvos" Cangas-1977) 

• Os case de sempre (Cangas-1980) 

• Os deputados (antes "Os Virgos” Cangas-1985) 

• As incansables (antes "As Viúvas Alegres - Cangas 1989) 

